
2024 гъэм и япэ илъэс ныкъуэм щIэджыкIакIуэхэм 
яIэрыхьэну  газетхэмрэ журналхэмрэ Iэ щыщIадз зэ-
маныр иухащ. Ар щхьэкIэ къыкIэрыхуахэм ахэр 
мэлыжьыхьым (апрелым) щы щIэдзауэ хуа хьынущ, и 
пщIэр дызыхуэкIуэ махуэ гъунэгъухэм щIатмэ. 

Мази 3-м «Адыгэ псалъэ» газетым и уасэщ:
унэм ныфхуахьыну фыхуеймэ - сом 448-рэ кIэпIейкIэ 

98-рэ;
фэ езым пощтым къыщыфщтэжынумэ - сом 407-рэ 

кIэпIейкIэ 13-рэ.

Ди индексыр П5894



№32 (24.626) 2024  ГЪЭМ  ГЪАТХЭПЭМ  И  2122

Дунейм
щыхъыбархэр

Зыгъэхьэзырар 
ЩХЬЭЩЭМЫЩI Изэщ.

Бгъащхъуэ  гушхуар  жьындум  жьэхэхуэри  ишхащ.
Лъэпкъ Iущыгъэ:

Спортсменхэр 
трегъэгушхуэ

Урысей Федерацэм и Пре-
зидент Путин Владимир за-
хуигъэзащ «Паралимпийц-
хэм я щIымахуэ джэгухэр. 
Дызэгъусэщ. Спорт» дуней-
псо спорт зэхьэзэхуэ зэ мы-
лIэужьыгъуэхэм хэтхэм. 

ПРЕЗИДЕНТЫМ къыхигъэ-
щащ мыхьэнэшхуэ зиIэ зэ-
хьэзэхуэхэр егъэкIуэ кIы ныр 
хабзэ зэрыхъур, мы гъэми 
Югра щIыналъэм иджы 
ещанэу къэралым и хэгъэгу 
зэмылIэужьыгъуэхэми хамэ 
къэралхэми щыщ спорт-
смен хэр къызэрыригъэбла-
гъэр.

«Дэ дигуми ди псэми 
 къабгъэдэкIыу фэркIэ, 
спорт смен-паралимийц-
хэмкIэ, до гушхуэ. Фэ спорт 
лIэужьыгъуэхэм ехъулIэны-
гъэ лъагэхэр къызэрыщыв-
гъэлъагъуэм нэмыщI, куэ-
дым щапхъэ фахуохъу я 
 къарумрэ я зэфIэкIымрэ я 
фIэщ фщIыжынымкIэ, Iуэху-
гъуэщIэхэм тевгъэгушхуэ-
нымкIэ», - къыщыхьащ 
Крем лым и сайтым къралъ-
хьа телеграммэм Путин Вла-
димир и псалъэхэр.

Гъатхэпэм и 21,
махуэку

1918 гъэм Къэбэрдейм-        
рэ Балъкъэрымрэ совет 

Адыгэ Республикэм щIыхь зиIэ и 
журналист, АР-м и Къэрал саугъэ-
тым зыбжанэрэ и лауреат, Дуней -
псо Адыгэ Хасэм и дамыгъэ нэ-
хъыщхьэр зыхуагъэфэща, «Ады-
гей» КъТРК-м и япэ диктор, гъэ зэ-
щIакIуэ продюсер ТIэш Светланэ 
илъэс бжыгъэ дахэ зэрырикъур мы 
махуэхэм егъэлъапIэ. Илъэс 31-рэ 
ипэ, япэ дыдэу Адыгей телевиденэм 
къитIысхьэу хъыбарыщIэхэр къэ-
зытари, махуэ къэс абы нэтын ще-
зы гъэкIуэкIыу щытари Светланэщ. 
Аращ ар нобэ республикэ псом 
къыщIыщацIыхур, пщIэ къыщIы-
щыхуащIыр, и цIэмрэ ТВ-мрэ зэпха-
уэ щIыщытыр. 

АДЫГЭБЗЭКIИ урысыбзэкIи зэ хуэ-
дэу студием щылажьэ журналистым 
и зэфIэкIыр лъэныкъуэ куэду зэто-
пщIыкI. Нобэ ар фIыуэ къыщацIыху 
Къэбэрдей-Балъкъэрми, Къэрэшей-
Шэрджэсми, адрей гъунэгъу хэгъэ-
гухэми куэдрэ ирагъэблагъэ проект 
зэмылIэужьыгъуэхэр игъэхьэзырыну. 
Светланэ мызэ-мытIэу къэкIуащ ди 
республикэм, нэтын куэди щытри-
хащ, адыгэм къыхэкIа зы цIыху зэ-
чиифIи гулъытэншэу къигъанэркъым 
абы, и фильмхэм, нэтынхэм химыгъэ-
хьэу. Апхуэдэ нэтыну абы иIэр куэдщ, 
дэтхэнэри зытеухуа елъытакIэ, рес-
публикэ, щIыналъэ, дунейпсо мы - 
хьэ нэ яIэу. ТIэшыр студием жэщи-ма-
хуи зэрыщылажьэм, экраным зэри-
сым и закъуэкъым цIэрыIуэ зыщIар. 
АтIэ бзылъхугъэ зэчиифIэм гупсысэ 
гъэтIылъа куэд иIэщ, Iуэху зэмы лIэу-
жьыгъуэ бжыгъэншэхэр зэдещIэ, 
лъэп къым теухуауэ сыт хуэдэ Iуэху 
 къаIэтми, япэ иту хэтщ, сценэм иту 
ирегъэкIуэкI. Абы и гугъу щыпщIкIэ, 
япэ ибгъэщынур умыщIэу гугъу уре-
гъэхь, апхуэдизкIэ куэдым хуэIэижь-
щи. Къыщалъхуа республикэм и жур-
налистикэм и мызакъуэу, адыгэ 
лъэпкъ журналистикэр нобэ зыгъэ-
бей бзылъхугъэщ Светланэ. Ар хэ-
мыту уи нэгу къыпхущIэгъэхьэну-
къым ди IэщIагъэр, сыт щхьэкIэ жы-
пIэмэ, мы лъэхъэнэм нэхъ Iэзэу абы 
пэрыт закъуэтакъуэм язщ.

Адыгей телевиденэм и къыщIэдза-
пIэ дыдэм щытар Светланэщ, дызы-
хэпсэукI зэманым журналист нэхъ 
цIэрыIуэу республикэм исыр аращ, 
ауэ ар нэхъ лъагэжу зыIэтыр и адыгэ-
бзэрщ, лъэпкъым хуищIэ Iуэхурщ. 
Сыт хуэдэ лэжьыгъэ къримыхьэжьэ-
ми, адыгэбзэмрэ адыгэ Iуэхумрэ 
 лъабжьэ хуищI зэпытщ. Абы щыхьэт 
то хъуэ и проект бжыгъэншэхэр. И 
лэжьыгъэкIэ, цIыхугъэкIэ, зэфIэкIкIэ 
хэхэс адыгэхэмрэ хэкурысхэмрэ зэ-
зыпх адыгэ бзылъхугъэ щыпкъэщ ар. 
Сыт щыгъуи жызоIэ ТIэш Светланэ и 
цIэм дунейпсо мыхьэнэ зэриIэр. Ар 
къыщамыцIыхурэ пщIэ къыщыхуа-
мыщIрэ щыIэкъым. 

Зыкъым икIи тIукъым абы къигуп-
сыса проекту нобэ Адыгэ ТВ-м къи-
гъэлъагъуэхэр. Абыхэм я нэхъыщхьэу 
къыхэбгъэщ хъунущ «Адыгэм и ду-
ней» зи фIэщыгъэр. Зы илъэси къэ-
мынэу ар яхохьэ хамэ къэралхэм 
щыпсэу ди лъэпкъэгъухэм, фести-
валхэм, конференцхэм, зэхыхьэш-
хуэхэм ирагъэблагъэ, фильм телъы-

Къэбэрдей-Балъкъэр Республикэм и Парламентым и де-
путатхэмрэ КъБР-м и Парламентым и Аппаратым и 
лэжьакIуэхэмрэ Къэбэрдей-Балъкъэр Республикэм и Пар-
ламентым зэщIэгъэуIуэныгъэ, финанс къызэгъэпэщыны-
гъэмкIэ и управленэм и консультант Созаруков Эльдар Ма-
гомет и къуэм хуогузавэ абы и анэ Созаруковэ (Баниевэ) 
Розэ Басхъаныкъуэ и пхъур дунейм зэрехыжам къыхэкIыу.

ХъыбарегъащIэ IэнатIэр ди гъащIэм 
увыпIэшхуэ щызыубыд, жылагъуэм гуп-
сысэр щызыунэтI, Iуэхугъуэ хэхахэр зэрып-
хагъэкI Iэмэпсымэ лъэщщ. Зэманым зэ-
рызихъуэжымрэ гъащIэм зэрызиужьымрэ 
елъытауэ, къыпэщылъ къалэнхэри нэ-           
гъуэщI мэхъу: абыхэм къахохъуэ, зэры-
зэбгъэхъулIэфыну мардэхэми Iэмалхэми 
 теплъэщIэрэ купщIэщIэрэ ягъуэт. Сыт хуэ -
дэ унэтIыныгъэми хуэдэу, мыхьэнэшхуэ 
иIэщ жэуаплыныгъэ ин зыпылъ а къалэн -
хэр къызыхуэтыншэу зэфIэзыхыфын Iэ-
щIагъэлIхэмкIэ хъыбарегъащIэ IуэхущIа-
пIэхэр къызэгъэпэщыным. Псом хуэмыдэу 
щIалэгъуалэкIэ - нэхъыжьхэр я гъуазэу, ахэ-
ращ щIэр гъащIэм нэхъ тыншу хэзылъ-
хьэфыр, мурадыщIэхэмрэ жэрдэмы щIэ-
хэмрэ зи куэдыр, Iуэху зехьэкIэ пэрытхэмрэ 
иджырей техникэмрэ технологиещIэхэмрэ 
къэзыгъэIурыщIэфыр. 

АПХУЭДЭ Iуэхугъуэхэм шэщIауэ щы теп-
сэлъыхьащ иджыблагъэ КъБКъУ-м къыщы-
зэрагъэпэща зэIущIэм. Университетым и Со-
циально-гуманитар институтым журналисти-
кэмкIэ и къудамэм и студентхэм хьэщIэу 
яхуэкIуат Урысей Федерацэм и Журналист -
хэм я зэгухьэныгъэм и Къэбэрдей-Балъкъэр 
 щIыналъэ къудамэм и унафэщIхэр. Апхуэдэ -
хэт ди республикэм щIыхь зиIэ и журналистхэу 
КъБР-м и Журналистхэм я союзым и уна -
фэщI, «Адыгэ псалъэ» газетым и редактор нэ-
хъыщхьэ Жыласэ Заурбэчрэ абы и къуэдзэ, 
«Заман» газетым и редактор нэхъыщхьэ Ко-
наков Хьэсэнрэ, зэгухьэныгъэм жэуап зыхь и 
секретарь, «Советская молодежь» газетым и 
редактор нэхъыщхьэ Суановэ Залинэ сымэ. 
Ахэр зэIущIэм къекIуэлIа егъэджакIуэхэмрэ 
студентхэмрэ яригъэцIыхуащ философие 
щIэ ныгъэхэмкIэ кандидат, КъБКъУ-м и Со-
циально-гуманитар институтым Этнологием-
кIэ, КъБР-м щыпсэу лъэпкъхэм я тхыдэхэмкIэ, 
журналистикэмкIэ и кафедрэм и доцент 
 ХъуэкIуэн Мурат. 

Хьэлэмэту, купщIафIэу екIуэкIащ зэIущIэр. 
ХьэщIэхэм ящыщ дэтхэнэри къызэхуэсахэм 
яхутепсэлъыхьащ ди республикэм и лъэпкъ 
журналистикэм къикIуа гъуэгуанэм, абы нобэ 
игъуэта зыужьыныгъэм, къэкIуэнум хуиIэ му-
радхэмрэ къыпэщылъ къалэнхэмрэ.

- Сыт хуэдэ IэнатIэми хуэдэу, лъэпкъ жур-
налистикэм игъуэт зыузэщIыныгъэмрэ зыIэ-
ригъэхьэ ехъулIэныгъэхэмрэ, псом япэрауэ, 
зэлъытар абы щылажьэ IэщIагъэлIхэращ, 
абыхэм ябгъэдэлъ щIэныгъэмрэ Iэзагъым-
рэщ, яхэлъ хэлъэтымрэ жыджэрагъымрэщ. 
ЕтIуанэрауэ, гулъытэшхуэ хуэщIын хуейщ къэ-
хъукъащIэр, хъыбарыр псынщIэу, пэжу 
цIыхубэм я деж нэхьэсыным. Апхуэдэ IэщIа-
гъэлIхэр, ди гуапэ зэрыхъущи, ди мащIэкъым 
редакцэхэм, атIэми дыхущощIэ щIалэгъуа-
лэм. Газетхэр къэтщтэнщи, абыхэм я редак-
цэхэм зи ныбжьыр илъэс 40-м нэмыса лэ- 
 жьа кIуэу щыIэр зырызыххэщ. Фэ фызыхуе-
джэ телерадио унэтIыныгъэри аращ, - жиIащ 
япэу псалъэ зрата Жыласэ Заурбэч. – Ди рес-
публикэм, дызыхэт къэралым я хъыбарегъа-
щIэ IэнатIэхэм я закъуэкъым зи щIалэгъуэ 
IэщIагъэлIхэр зи мащIэр. УФ-м и Журналист-
хэм я зэгухьэныгъэм иужьрейуэ къита хъы-
барым тепщIыхьмэ, къэралым а IэнатIэм 
щыпэрытщ цIыху мелуан ныкъуэм щIигъу. 
Журналист IэщIагъэм щыхурагъаджэ еджа-
пIэ нэхъыщхьэхэм ящыщу 100-м нэсым, мин 
бжыгъэкIэрэ IэщIагъэлIхэр къыщIагъэкIыу. 
ИтIани, IэнатIэр хуэныкъуэщ IэщIагъэлIхэм, 
псом хуэмыдэу, лэжьыгъэм къаруущIэрэ 
бэуэкIэщIэрэ къыхэзылъхьэ щIалэгъуалэм. 
Лъэпкъ журналистикэр абыхэмкIэ нобэ зы-
щыгугъыр фэращ – а IэщIагъэм ирилэжьэну 
щIэхъуэпсу щIэныгъэ зэзыгъэгъуэт ди щIа-
лэгъуалэрщ. 

Жыласэм къызэрыхигъэщамкIэ, зэхъуэ-
кIыныгъэшхуэхэр дуней псом щыщекIуэкI 
иджы рей лъэхъэнэм хъыбарегъащIэ Iэна-
тIэхэм къапэщылъ къалэнхэм хэпщIыкIыу зи-

хъуэжащ, ахэр, япэм хуэмыдэжу, нэхъ ткIий, 
жэуап зыпылъ хъуащ. IэнатIэхэм жылагъуэм, 
политикэм, гъащIэм щаубыд мыхьэнэр нэхъ 
лъагэ зэрыхъуар къыхигъэщу, къулыкъущIэм 
игъэбелджылащ журналистхэм пэжыр я те-
гъэщIапIэу къэралым, дунейм щекIуэкI Iуэху-
гъуэхэр, дэтхэнэ къэхъукъащIэри къагъэлъэ-
гъуэн зэрыхуейр. Журналистхэм жаIэращ 
цIыхухэм зэхахыр, абыхэм я псалъэхэращ 
зэджэр, ягъэхьэзыр нэтынхэращ зэплъыр. 
Абыхэм жаIэхэмрэ я къалэмыпэм къыпыкI 
тхыгъэхэмрэ ятещIыхьауэ убзыхуа мэхъу цIы-
хухэм я нэхъыбэм я дуней еплъыкIэр.

- Абы и лъэныкъуэкIэ, сызэригугъэмкIэ, фэ 
фызыхуеджэ телерадио унэтIыныгъэм и 
IэщIагъэлIхэм яхулъэкIыр куэд щIауэ нэ-
рылъагъущ. ХъыбарегъащIэ IуэхущIапIэхэм 
ящыщу цIыхубэм я дежкIэ мыхьэнэшхуэ зи-
Iэхэм ящыщщ телевиденэмрэ радиомрэ. 
Абыхэм я фIыгъэкIэ щIыпIэм псынщIэу щы-
зэлъэщIыса хъур къэхъукъащIэхэм ятеухуа 
хъыбархэм я закъуэкъым, атIэ телерадионэ-
тынхэм яунэтIыф жылагъуэ гупсысэр, - пса-
лъэмакъым пищащ Конаков Хьэсэн. - Техно-
логие пэрытхэм шэщIауэ зыщаужь лъэхъэнэ 
хьэлэмэтым, къызэрымыкIуэм халъхуа фэ зи 
щIалэгъуэхэращ нейросетхэм хуиту щылэ-
жьэфынур, редакцэхэм щекIуэкI Iуэху зехьэкIэ 
мардэхэр медиа къэхутэныгъэ хьэлэмэтхэм-
кIэ нэхъри къэзыгъэщIэрэщIэфынур, хъыбару 
дунейм тет псори щызэхуэхьэса Интернетми 
лъэпкъ журналистикэм увыпIэ хэха щезыгъэ-
гъуэтыфынур. Къыхэзгъэщынщи, ди респуб-
ликэм и хъыбарегъащIэ IэнатIэм хыхьэ Iуэху-
щIапIэ псоми абы щаIэщ я напэкIуэцI хэхахэр, 
щIэджыкIакIуэхэм, псом хуэмыдэу щIалэ-
гъуалэм, апхуэдэ щIыкIэкIи зэрадэлажьэр 
ирагъэфIэкIуэн мурадыр я гъуазэу. 

Суановэ Залинэ студентхэм яхутепсэлъы-
хьащ зи пашэ щIалэгъуалэ газетым щекIуэкI 
лэжьыгъэхэм икIи къыхуриджащ еджэныр 
 къауха нэужь, абы лэжьакIуэ увыну. 

- Журналист лэжьыгъэр хуабжьу хьэлэ -
мэтщ, гъащIэм и лъэныкъуэ псори къызэ-
щIэзыубыдэщ. Зыхуэзэ цIыхухэм, зытетхыхь 
Iуэхугъуэхэм елъытауэ, журналистым езыми 
щIэ куэд къещIэ, а псори екIуу ухуауэ, Iэзагъ 
хэлъу, пэжымрэ пцIымрэ, хужьымрэ фIы-
цIэмрэ зэхэгъэщхьэхукIауэ газетеджэхэм, те-
левизореплъхэмрэ радиом едаIуэхэмрэ - 
 хъыбарыщIэ къэзылъыхъуэ псоми я пащхьэ 
ирелъхьэ, - къыхигъэщащ Залинэ. - ЖыпIэну-
рамэ, журналистым зэфIих лэжьыгъэр тхы-
дэджым иригъэкIуэкIхэм зыгуэрхэмкIэ 
ещхьщ: тIуми цIыхубэм я деж нахьэс блэкIа 
 зэманым, дызэрытым къэхъуа Iуэхугъуэхэм, 
къэхъукъащIэхэм ятещIыхьа хъыбархэр, хэIу-
щIыIу ящI цIыху цIэрыIуэхэм я цIэхэр, тхы-
дэджым - щIэныгъэ лъабжьэр иIэу, журна-
листым - абы творчествэри щIыгъужу. Аращ а 
IэщIагъэр къызэрымыкIуэу хьэлэмэту икIи 
жэуаплыныгъэ зыпылъу къыщIалъытэр. Ар 
гъащIэ гъусэ фщIыну фи мураду фыхуо-
джэри, фи хъуэпсапIэр къывэхъулIэну ди 
 гуапэщ. 

А псоми гупсэхуу едэIуа студентхэм упщIэ -
хэр я куэдт. Ахэр ехьэлIат редакцэхэм лэжьы-
гъэр къызэрыщызэгъэпэщам, абыхэм яIэ 
мылъку-техникэ лъабжьэм, журналистхэм я 
улахуэр зыхуэдизым, нэгъуэщIхэми. А Iуэху-
гъуэхэм ящыщ дэтхэнэми жэуап зэпкърыха 
 игъуэтащ. Жыласэ Заурбэч зэрыжиIамкIэ, 
университетым и филологие, журналист къу-
дамэхэмрэ редакцэхэмрэ ипэкIэ зэрызэдэ-
лажьэу щыта мардэхэр иджырей зэманми 
 къагъэщIэрэщIэжыну я мурадщи, сту дентхэр 
редакцэхэм яхуеблагъэу абы ще-кIуэкI гъа-
щIэр я нэкIэ зрагъэлъагъу хъунущ. 

ЕгъэджакIуэхэмрэ студентхэмрэ журна-
листхэм фIыщIэ къыхуащIащ псалъэмакъ 
хьэлэмэтым, купщIафIэм папщIэ. ЗэIущIэр 
 иухащ, абы хэта лъэныкъуитIри зэхуэарэ -  
зыуэ, дяпэкIи зэрызэхуэзэнум шэч къытра-
мыхьэу. 

КЪАРДЭН  Маритэ.

Урысей Федерацэм и президент хэхыныгъэхэм 
хэтащ Урысей гвардием и управленэу КъБР-м 
щыIэм и лэжьакIуэхэмрэ дзэ къулыкъущIэхэмрэ, 
я унагъуэхэм ящыщхэр ящIыгъуу. 

РОСГВАРДЕЙЦХЭМ конституцэмкIэ яIэ хуиты-
ныгъэр хэхыпIэ участкэхэм щагъэзэщIащ, щхьэж 
щыпсэу щIыпIэм пэгъунэгъум Iэ щаIэтащ, апхуэ-
дэуи дзэ къулыкъур щрахьэкIым электрон Iэмалыр 
къэзыгъэсэбэпахэри яхэтщ. Хабзэхъумэхэм Iэ яIэ-
тащ я лэжьыгъэм къыщыдэхуэм.

- Сэ къызолъытэ, зи щхьэм пщIэ хуэзыщIыж 
 дэтхэнэри хэхыныгъэхэм хэтын хуейуэ, - къыхигъэ-
щащ полицэм и майор Лыкъуэжь Маринэ.

Урысей Федерацэм и президент хэхыныгъэхэр 
къыщызэрагъэпэщат КъБР-м тезыр зытралъхьа-
хэм ар щагъэзэкIуэж и щIыпIэхэми - колониехэм 
щыIэ следственнэ изоляторымрэ пэшхэмрэ. 

МАХУИЩЫМ къриубыдэу я апхуэдэ хуитыны - 
гъэр къагъэсэбэпащ щIэпхъаджагъэ ящIауэ ягъэ-
къуаншэу е шэч хуащIу, апхуэдэуи уголовнэ-гъэ-
зэщIакIуэ инспекцэм и учетым щыту, я къуанша-
гъэр ягъэлажьэурэ зрагъэпшыныжу цIыху 500-м 
нэсым. 

- IэIэтыр екIуэкIащ КъБР-м и ХэхакIуэ комиссэмрэ 
щIыналъэм и Жылагъуэ кIэлъыплъакIуэ комис-
сэмрэ я лIыкIуэхэм я нэIэм щIэту, абы теухуа 
 зако нодательствэм тету, - къитащ КъБР-м щыIэ 
 УФСИН-м и пресс-IуэхущIапIэм. 

БАХЪСЭН  Азэмэт.

Урысейпсо акцэм и япэ 
Iыхьэм республикэм щы-
щIидзащ гъатхэпэм и 18-м. 
Ар екIуэкIынущ гъатхэпэм и 
29 пщIондэ. 

Штабым и зэIущIэ щекIуэ-
кIащ КъБР-м щыIэ МВД-м 
Наркотикхэр зэрызэблагъэ-
кIым кIэлъыплъынымкIэ и 
управленэм. Абы хэтащ      
республикэ МВД-м, Уры-            
сей ФСИН-м и управленэу                      
КъБР-м щыIэм, КъБР-м 
Егъэджэныгъэмрэ щIэны-
гъэмкIэ, Узыншагъэр хъу-
мэнымкIэ, ЩэнхабзэмкIэ, 
Лъэпкъ Iуэхухэмрэ жыла -
гъуэ проектхэмкIэ и минис-
терствэхэм я лIыкIуэхэр. 

Акцэр ирагъэкIуэкI хабзэм 
къемызэгъыу наркотикхэр 
зэ зыгъэкIуэкIхэм, медицинэ 
щхьэусыгъуэкIэ мыхъуу, нэ-
гъуэщIкIэ ахэр къэзыгъэ сэ-
бэпхэм япэщIэтыным, мы-

КъызэрымыкIуэу хьэлэмэт IэщIагъэщ

ЗэIущIэхэр Лъэпкъ журналистикэр зыгъэбей

джэхэри ятрех. Апхуэдэу Светланэ 
щыIащ США-м, Австрием, Эстонием, 
Чехием, Тыркум, Израилым, Иорда-
нием, Сирием, Германием, нэгъуэщI 
къэралхэми. Хэхэс гъащIэр зи натIэ 
хъуа ди лъэпкъэгъухэм я щыIэкIэ-
псэукIэм теухуауэ абы фильму иIэр 
бжыгъэншэщ. Езым жиIэ зэпытщ ха-
мэ къэрал кIуэн щхьэкIэ, инджы лы-
зыбзэ, тыркубзэ, иврит, нэгъуэщI бзэ 
гуэр ищIэн хуейуэ зэрыщымытыр. 
«Къэралу сыздэщыIам сэ сызэры-
щып сэлъар си анэдэлъхубзэращ. Те-
левиденэм нэхъ проект гукъинэжу 
щысщIари, илъэс 20-м нэблэгъауэ 
сызэлэжь «Дунейм адыгэу тетыр» 
проектращ. Адыгэбзэращ сэ дунейр 
слъагъуну Iэмал къызэзытар, щIы 
 хъурейм тепхъауэ тет си лъэпкъэгъу-
хэрщ сэ псэкIэ къулей сызыщIар. Зи 
гугъу сщIы проектым хамэ къэралхэм 
щыщ адыгэ куэд нэхъ зэпэгъунэгъу 
ищIащ, бзэр хъума хъунымкIэ сэбэп 
мэхъу, хэхэсхэмрэ хэкурысхэмрэ 
 нэхъри зэпещIэ. Нобэ фильм 40-м 
щхьэдэхащ ар. Абыхэм нэхъ лъапIэ 
дыдэу хэтыр лIыхъужьхэрщ, нобэ 
мып сэужхэрщ. Лъэпкъым и тхыдэм и 
зы Iыхьэ гуэру плъытэ хъунущ ахэр. 
Псалъэм къыдэкIуэу жыпIэмэ, Си-
рием зауэ къыщымыхъей щIыкIэ 
 щытесхащ сэ фильм. Абы хэтщ а 
къэралым щыIа адыгэ къуажэхэр, 
нобэ, ди жагъуэ зэрыхъунщи, ахэр 
щыIэжкъым, зэхакъутащ, дэсахэри 
къыдэкIащ. Мис апхуэдэ мыхьэнэ 
зиIэ лэжьыгъэхэрщ нэгъуэщIхэм уте-
зыгъэгушхуэр», - жеIэ Светланэ. 

Апхуэдэу уасэншэщ Шапсыгъым 
щытриха фильмхэри. Хы ФIыцIэ Iу-
фэм Iус адыгэ, шапсыгъ къуажэ 14-м 
я щыIэкIэ-псэукIэр къыщыгъэлъэ-
гъуа проектыр хэлъщ Адыгей теле-
виденэм и архивым. 

Журналист Iэзэр зэманым декIуу 
мэпсэу. Интернетым и зэманым абы 
къеплъхэмрэ къедаIуэхэмрэ куэдкIэ 
нэхъыбэ ящIащ социальнэ сетхэмрэ 
ютубымрэ. Мы дунейм и дэнэ къуэ-
гъэнапIи щеплъ ютубым иджыпсту 
Светэ щригъэжьа «Напэ» проектыр 
уасэншэщ дэркIэ. Абы сыхьэтитIым 
къриубыдэу къыщегъэпсалъэ адыгэм 
къыхэкIа цIыху щэджащэхэр, зи зэ-
фIэкIкIэ, лэжьыгъэкIэ, зэчийкIэ ди 

лъэпкъыр зыIэту къэралым исхэр. 
Псалъэм папщIэ, тлъэгъуа нэтынхэм 
ящыщщ Къанокъуэ Арсен, Мэшба -
щIэ Исхьэкъ, Быж Айтэч, Тут Заур 
сымэ я интервьюхэр. Сыт мыхэр 
 нэхъри зыгъэлъапIэр? Адыгэбзэм и 
ди алект къулейхэмкIэ зэрыпса-
лъэрщ, ар дуней псом зэрызыхра -
гъэ хырщ. Апхуэдэ мыхьэнэшхуэ иIэщ 
иджыпсту трих «Лъапсэ» нэтынхэми. 
Адыгэ Республикэм и адыгэ жылэхэм 
я тхыдэр, дэс лъэпкъхэм я къежьа-
пIэмрэ къекIуэкIыкIамрэ, нобэ я щы-
IэкIэ-псэукIэр, зыпэрыт лэжьыгъэхэр, 
IэщIагъэхэр - псори къарегъэIуатэри, 
адыгэ унагъуэм, лъэпкъым я лъа-
пIэныгъэхэр утыку кърехьэ. 

Фильм гукъинэжхэм ящыщщ псо-
ми яфIэтелъыджэу илъэс зыбжанэ 
ипэ мэздэгу адыгэхэм ятрихар. Став-
рополь крайм и Курской районымрэ 
Осетие Ищхъэрэ-Аланием и Мэздэгу 
щIыналъэмрэ щыпсэу ди лъэпкъэгъу-
хэм яхыхьэри, я IуэхущIафэр, шы фэ-
лIыфэр, псэукIэр къигъэлъэгъуащ. 
«Хуабжьу хъыбар куэд икIи гъэщIэ-
гъуэн зэхуэтхьэсащ а махуэхэм. Тхы-
дэми дыхуеплъэкIыжащ, иджы рей 
гъащIэри къэдгъэлъэгъуащ, я псэу-
кIэм епха Iуэхугъуэхэри зэдгъэщIащ. 
Куэд щыгъуазэкъым мэздэгу адыгэ-
хэм дин зэмыщхь зэрызэрахьэм - 
иныкъуэр муслъымэнщ, иныкъуэр 
чы ристанщ. Чыристанхэм члисэр я 
тхьэелъэIупIэщ, муслъымэнхэр мэж-
джытым йокIуалIэ, ахэр зыдэт къуа-
жэхэр гъунэгъу дыдэу зэпэщысщ. Ауэ 
зыщ нэхъыщхьэр - муслъымэнхэри, 
чыристанхэри гурэ псэкIэ адыгэщ, 
зэрахьэр адыгэ хабзэщ, зэрыпсалъэр 
адыгэбзэщ. Ахэр псори нэхъ гъунэгъу 
зэхуэзыщIыр адыгагъэращ. Ара-
гъэнщ тетха фильмым купщIэ хуэ-
хъуари. Иналхьэблэ, Азэней жылэхэм 
дыщыщылэжьа пIалъэ кIэщIым 
 къриубыдэу дэ тлъэгъуащ нэхъы щIэ-
хэм нэхъыжьым пщIэ зэрыхуащIыр, 
цIыхубзхэр цIыхухъухэм я гъусэу Iэнэ 
зэрымытIысыр, нысащIэхэр тхьэ-
мадэр зыщIэс пэшым зэрыщIэ мы-
хьэр, адыгэ шхыныгъуэхэр зэрапщэ-
фIыр, нэгъуэщIхэри», - къыддогуашэ 
Светэ. «Вековые традиции Моздок-
ских кабардинцев» документальнэ 
филь мыр Кавказ Ищхъэрэм и феде-
ральнэ канал псоми щагъэлъэгъуащ, 
ютуб каналми къралъхьэжащ. 

Апхуэдэу «Адыгэм и гъуазджэ ду-
нейр» документальнэ фильмым 
 лъабжьэ хуищIар зи IэпэIэсагъкIэ 
Кавказ Ищхъэрэм и мызакъуэу, къэ-
рал псом щыцIэрыIуэ цIыхуитхум - 
Еутых Iэсият, Сэралъп Мадинэ, Сэт 
Сафиет, ГъукIэ Замудин, Мэзло Рус-
лан сымэ - я IэщIагъэ телъыджэрщ. 
Гъуазджэм и лэжьакIуэ цIэрыIуэхэр 
гъэщIэгъуэну топсэлъыхь адыгэхэм 
ижь-ижьыж лъандэрэ къадекIуэкI 
IэщIа гъэхэр къызэрежьам, абыхэм 
зэрызаужьам, цIыхухэм нобэми къы-
зэрагъэсэбэпымрэ лъэпкъыр бей зэ-
рищIымрэ. Арджэн зэраджым, ма-
къамэ Iэмэпсымэхэр зэращIым, ды-
щэидэм, адыгэ фащэр зэрадым, гъу-
щIым хьэпшып зэмылIэужьыгъуэ хэр 
къызэрыхащIыкIым теухуауэ жаIэхэ-
ри къагъэлъагъуэри хуабжьу удэзы-
хьэхщ. 

Нэхъ щIэщыгъуэу иужьрейуэ ди 

 пащхьэ кърилъхьахэм ящыщщ Хьэ-
рып Эмират Зэгуэтхэм щыпсэу адыгэ-
хэм ятеухуар. Ахэр Сирием, Иорда-
нием, Тыркум иIэпхъукIахэщ, Эмират-
хэм щеджэн, щылэжьэн папщIэ. Язы-
ныкъуэхэр илъэс 25-рэ, адрейхэр 
илъэси 10 хъуауэ щопсэу. Илъэс зы-
тIущ ипэкIэ къэIэпхъуахэри яхэтщ. 
Адыгэхэр нэхъыбэу зыдэсыр Дубай, 
Шарджэ, Абу-Даби къалэхэрщ. Хьэ-
рып Эмират Зэгуэтхэм щызэхаша 
«Сэтэней» зэгухьэныгъэм, унагъуэ-
хэм, IэщIагъэлIхэм, Iэмал зэмы лIэу-
жьыгъуэхэр къагъэсэбэпу адыгэ -
бзэр, хабзэр яхъумэным, тхыдэр 
ящы мыгъупщэным, зэфIэмы кIуэ ды-
ным, зэрахузэфIэкIкIэ, иужь зэритым 
теухуа фильмыр телъыджэщ. 

«Творческэу убгъэдыхьэмэ, теле-
виденэм гъэщIэгъуэн куэд щып щIэ-
фынущ. Мис а бгъэдыхьэкIэрщ зэ-
лъытар къыдэплъхэр ди лэжьыгъэм, 
IэщIагъэм къызэрыхущытыр, телеви-
зионнэ нэтынхэм дихьэхын-димы хьэ-
хыныр. Сэ зэи къызэрыгуэкIыу сыб-
гъэдыхьэркъым си къалэным, атIэ ар 
зылъагъум телъыджэ щыхъун гуэр е 
дерс къызыхихын гуэр хызогъэхьэ», - 
жеIэ Светланэ, икIи ар къохъулIэ. 
Псом нэхърэ нэхъ узыIэпызышэу хэ-
лъыр сэ щIызгъужынщ: ар ди щхьэр 
лъагэу дигъэлъагъужу адыгэхэр ду-
ней псом къызэрыригъэцIыхурщ, 
адыгэбзэ къабзэ интернетым зэры-
щигъэIурщ, правительствэ пшыхь-
хэм рэ зэхыхьэхэмрэ адыгэбзэкIэ зэ-
ры ригъэкIуэкIырщ, уеблэмэ зэры шэ-
хэм я нэчыхьыр адыгэбзэкIэ зэрит-
хырщ. 

ЗэфIигъэкIыр куэдми, илэжьым кIэ 
имыIэми, ныбжьэгъугъэм, цIыхугъэм 
зэмани гулъыти хухехыф Светэ. Ар 
шыпхъу нэхъыжьым хуэдэу гумащIэ-
щи, сыт щыгъуи и чэнджэщрэ дэIэ-
пыкъуныгъэрэ ущигъэщIэнукъым, 
 зэчий ин зыбгъэдэлъ лэжьэгъущи, 
щапхъэ тепх зэпытщ, ныбжьэгъу пэж-
щи, гумызагъэу уи сыт хуэдэ Iуэхури 
дигъэкIынущ, гуфIэгъуэр къыбди-
Iэтынущ, гузэвэгъуэр къыбдигуэшы-
нущ. Километр бжыгъэкIэ дызэпэ-
IэщIэми, зы унэ дызэдис хуэдэу 
 ды зэрощIэ, дызопсалъэ, щэху зэ-
худоIуатэ. Абы къегъэлъагъуэ, ды зэ-
пэжыжьэми, гурэ гурэ зэхуаIэ лъа-
гъуэр зэрыбыдэр. Ар цIыху гуапэщ, 
псэ хьэлэлщ, егъэлеяуэ акъылыфIэщ, 
жанщ, Iущщ. Лъэныкъуэ куэдкIэ 
Тхьэр зыхуэупса цIыхущ жыпIэмэ, 
ущыуэнукъым. ПсынщIэу блэкIыу 
къытщыхъу зэманым кIэщIэмыхьэу 
жаIэу цIыхухэр тхьэусыхэмэ, Свет-
ланэ абы япэ щищи къыхуохуэ, ап-
хуэдизкIэ жыджэрщи. И акъылым и 
жанагъым хуэдэщ и Iэпкълъэпкъри, и 
гупсысэри, и дуней тетыкIэри. Ара-
гъэнщ апхуэдиз цIыхум зэуэ фIыуэ 
къыщIалъагъури, пщIэ къыщIы -
хуащI ри. 

НобэкIэ дэнэ щыпсэу адыгэри мы 
бзылъхугъэ цIыкIум зэрызригъэуIу-
фым, псоми зэрахуэгумащIэм, 
«адыгэм щхьэкIэ» жыпIамэ, зэи 
къызэримыкIуэтынум пщIэ лей хууе-
гъэщI. Адыгэ лъэпкъым, адыгэбзэм, 
тхыдэм, хабзэм, щэнхабзэм папщIэ 
мы журналист зэчиифIэм зэфIи-
гъэкIыр хуэбгъадэ хъунущ зы уни-
верситетым е хасэшхуэм ищIэ лэ-
жьыгъэм. Тхьэм нэхъри иригъэ-
фIакIуэ. Светланэ хуэдэ щыIэху, 
адыгэ лъэпкъри щыIэнущ, апхуэдэ-
хэм адыгэпсэр къагъэушыф.

НЭЩIЭПЫДЖЭ  Замирэ, 
Адыгэ Республикэм щIыхь

зиIэ и журналист. 

влас тыр щагъэуващ.
1910 гъэм къалъхуащ   

адыгэ тхакIуэ Махъсидэ За-
лымхъан.

1940 гъэм къалъхуащ УФ-м 
щIыхь зиIэ, АР-м и цIыхубэ 
артист Жанэ Нафисэт.

1960 гъэм къалъхуащ су-
рэтыщI, Адыгейм щIыхь зиIэ 
и художник Хъуажь Рэ мэ-
зан.

1961 гъэм къалъхуащ био-
логие щIэныгъэхэмкIэ док-
тор, КъБКъМУ-м и профес-
сор Джатокъуэ Олег.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщыты-
нущ. Хуабэр махуэм  градуси 
7 - 9, жэщым градуси 3 - 5 
щы хъунущ.

Гъатхэпэм и 22,
мэрем

1928 гъэм къалъхуащ      
РСФСР-м щIыхь зиIэ и егъэ-
джакIуэ Жамбэч Мухьэдин.

1936 гъэм къалъхуащ био-
логие щIэныгъэмкIэ доктор, 
КъБКъМУ-м и профессору 
икIи и япэ ректору щыта,           
КъБР-мрэ УФ-мрэ щIэны-
гъэмкIэ щIыхь зиIэ я лэ-
жьакIуэ ФиIэпщэ Борис.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
уэшх къыщешхынущ. Хуабэр 
махуэм градуси 3 - 4, жэщым 
градуси 2 - 3 щыхъунущ.

Налшык щекIуэкIащ Уры - 
сей дзэ-тхыдэ зэгухьэныгъэм 
(РВИО) и щIыналъэ къудамэм 
и зэIущIэ. Абы 2023 гъэм 
зэфIагъэкIахэр щызэхалъ-
хьэж ри, 2024 гъэм къапэ-
щылъхэр щаубзыхуащ. 

УРЫСЕЙМ и дзэ-тхыдэ зэ-
гухьэныгъэм Къэбэрдей-Балъ-
къэрым щиIэ къудамэм цIыху 
50-м щIигъу хэтщ. Абы и сове-
тым зэхуишэсащ тхыдэджхэр, 
музейхэм, щэнхабзэм я лэжьа-
кIуэхэр, дзэ тхыдэм дихьэххэр, 
къэлъыхъуакIуэ гупхэм я уна-
фэщIхэр, журналистхэр.

Гъэ къэс РВИО-м дзэ-тхыдэ 
зэхыхьэхэр къызэрегъэпэщ. 
Абы ящыщщ Щыгъуэ махуэм 
ирихьэлIэу Курп лъагапIэхэм 
зэрыдэкIар, зауэм и ветеран-
хэм, дзэ Iуэху хэхам хэтхэм па-
пщIэ зэхаша «Урысейм и ЛIы-
хъужьхэр», «Сильный народ - 
сильная Россия» концертыр, 
«Александр Невский. Защитник 
земли русской» тхыдэ сыхьэтыр, 
Донбасс щекIуэкI зауэм хэкIуэ-
да сабийхэм я фэеплъ пэкIур, 
НыбжьыщIэхэм я республикэ 
библиотекэм, Мечиевым и цIэр 
зезыхьэм, щекIуэкIа «Великая 
забытая война» тхылъ гъэлъэ-
гъуэныгъэр, Япэ дунейпсо за-

«Ажалыр щащэр къыджеIэ!»
хьэнэ зиIэ хъыбарыр и чэзум 
къаIэрыхьэу хэплъэным, 
афи я ным дихьэхауэ абы и 
хъым къимыкIыжыфхэм а 
узыфэ бзаджэм пэлъэ щы-
нымкIэ защIэгъэкъуэным 
хуэ гъэпсауэ. 

КъызэгъэпэщакIуэхэр що-
гугъ цIыхухэр абы жыджэру 
къыхыхьэну икIи гу лърагъа-
тэ, кърагъащIэ дэтхэнэ зы 
хъыбарми мыхьэнэшхуэ зэ-
риIэр. 

КъБР-м щыIэ МВД-м нар-
котикхэр зэрызэблагъэкIым 
кIэлъыплъ и управленэм 
 фигу къегъэкIыж хабзэм 
къе мызэгъыу афиян ящэу гу 
лъыфтэмэ, акцэр щекIуэкIы-
ну махуэхэм я мызакъуэу, 
сыт щыгъуэ зэмани хъыбар 
евгъащIэ зэрыхъунур.

ЗэIущIэр щекIуэкIым къы-
хагъэщащ профилактикэ лэ-
жьыгъэм республикэм щып-
сэухэм я деж нэхъри зэрызы-

щиубгъур, еджапIэ IэнатIэ-
хэм щрагъэкIуэкI акцэхэм 
къыхыхьэхэм илъэс къэс 
 къазэрыхэхъуэр.

Фыпсалъэ хъунущ «дзыхь 
зрагъэз» мы телефонхэм- 
кIэ:

КъБР-м щыIэ МВД-м - 
(8662) 49-50-62; (8662) 40-49-
10 (дежурнэ частым);

Урысейм и ФСИН-м и Iуэху-
щIапIэу КъБР-м щыIэм - 
(8662) 75-27-54; (8662) 77-93-
89;

КъБР-м Егъэджэныгъэмрэ 
щIэныгъэмкIэ и министер-
ствэм - (8662) 42-28-23; 

КъБР-м Узыншагъэр хъу-
мэнымкIэ и министерствэм и 
«Наркологие диспансер» 
къэ рал кIэзонэ IуэхущIапIэм - 
(8662) 44-17-83.

Дэтхэнэ зы хъыбарри къа-
пщытэнущ. Зэрызыкъыхуа-
гъэзахэм ящыщу зыри гу-
лъытэншэу къагъэнэну-
къым. 

КъБР-м щыIэ МВД-м и 
пресс-IуэхущIапIэ.

ЯхузэфIэкIахэм ироплъэж Росгвардейцхэри хуэмыхуакъым

ЛIыкIуэхэм я нэIэм щIэту

уэм хэкIуэдахэм я фэеплъ 
 «Первая Мировая глазами вели-
ких писателей» тхылъ гъэлъэ-
гъуэ ныгъэр, нэгъуэщIхэри. Къи-
щы нэмыщIауэ, зауэхэм, дзэ 
зэпэ щIэ тыныгъэхэм, дзэ Iуэху 
хэхахэм хэкIуэда зауэлIхэм я 
фэ еплъ зэхыхьэхэр ира гъэ-
кIуэкIащ.

РВИО-м Налшык къалэм щи-
Iэ къудамэм иригъэкIуэкIащ 
«Битва на Курской дуге» тхыдэ 
сыхьэтыр, а зауэр илъэс 80 
зэрырикъум и щIыхькIэ. Янтар-

нэ къуажэм и курыт еджапIэр 
къэзыуха, дзэ Iуэху хэхам зи 
 къалэн зыгъэзащIэу хэкIуэда 
Сандаев Кирилл фэеплъ дап-
хъэ къыхузэIуахащ, Донецк,          
Луганск цIыхубэ республикэ-
хэр, Запорожье, Херсон област-
хэр Урысей Федерацэм къы-
зэрыхыхьэжам теухуа  «Вмес -        
те мы - Россия» флешмобыр, 
 УФ-м и Къэрал ныпым, терро-
риз мэм пэщIэтыным теухуа 
зэIущIэхэр, нэгъуэщIхэри зэха-
шащ. 

КъищынэмыщIауэ, иужьрей 
зэIущIэм щагъэлъэгъуащ «Со-
биратели земли русской» се-
рием щыщ «Владимир Путин» 
тхылъыр. 2023 гъэм Урысей 
 дзэ-тхыдэ зэгухьэныгъэм «Уры-
сей зэкъуэт» урысейпсо поли-
тикэ партым и гъусэу къыхилъ-
хьащ «Собиратели земли рус-
ской» сериер. Ар теухуащ 
 къэ ралым и тхыдэм и цIыху па-
шэхэм икIи я жэрдэмщ УФ-м и 
Пре зидентым и дэIэпыкъуэгъу, 
РВИО-м и УнафэщI Мединский 
Владимиррэ УФ-м и лIыкIуэу 
 Беларусь Республикэм щыIэ 
Грызлов Борисрэ. А тIум зэдатха 
пэублэ псалъэр тхылъ псоми 
къыщыхьащ. Серием щIыгъущ 
УФ-м ШынагъуэншагъэмкIэ и 
Советым и УнафэщIым и къуэ-
дзэ Медведев Дмитрий и пэуб-
лэ псалъэри. 

2024 гъэм щIышылэм сери-
ем хыхьэу дунейм къытехьащ 
журналист, тхакIуэ цIэрыIуэ, 
«Рос сия - моя история» къы-
дэкIы гъуэм и редактор нэ-
хъыщхьэ Мясников Александр 
и Iэдакъэ къыщIэкIа «Вла-
димир Путин» тхылъыр. Абы 
щызэхуэхьэсащ Путин Влади-
мир къэрал Уна фэщIу зэ ры-
щытрэ мыхьэнэш хуэ зиIэу къэ-
хъуа Iуэхугъуэхэр. КъыдэкIы-
гъуэр сурэт щхъуэ кIэп лъы кIэ-
хэмкIэ гъэдэхащ.

ТЕКIУЖЬ  Заретэ.

Къэбэрдей-Балъкъэрым ЩэнхабзэмкIэ и министерствэр, 
КъБР-м и Журналистхэм я зэгухьэныгъэр, «КъБР-Медиа» 
къэ рал кIэзонэ IуэхущIапIэр, «Къэбэрдей-Балъкъэр» ВТК-р, 
«Кабардино-Балкарская правда», «Адыгэ псалъэ», «За-
ман», «Горянка», «Советская молодёжь» газетхэм, «Iуащ-
хьэ махуэ», «Литературная Кабардино-Балкария», «Минги 
Тау», «Нур», «Нюр», «Солнышко» журналхэм я редакцэхэр, 
«КъБР-Инфо» хъыбарегъащIэ агентствэр, «Эльбрус» тхылъ 
тедзапIэр яхуогузавэ «Кабардино-Балкарская правда» га-
зетым и къудамэм и унафэщIу щыта Онищенкэ Эллэ Пётр и 
пхъум и Iыхьлыхэмрэ благъэхэмрэ ар дунейм зэре хыжам 
къыхэкIыу. 

«Махуэкум» и къыдэкIыгъуэр зыгъэхьэзырар
ШАЛ Мухьэмэдщ.

ЛъапэкIэ зэрахуэ
Къулеигъэхэр Абы  дегъэпIейтей

ЩIыуэпс

Сатыр  зыбжанэкIэ

Анэдэлъхубзэр
нобэ

Дыгъужьыхьэхэр

Мы гъэм и кIэм нагъэсынущ

Хъураным и цIэр зезыхьэ уэрамым 
щащI къалэ поликлиникэм и ухуэны-
гъэр щIымахуэми зы махуи зэпа гъэ-
уакъым. Нэхъапэми фызэрыщыдгъэ-
гъуэзащи, ар Урысейм и Президент Пу-
тин Владимир япэ медицинэ Iуэхутхьэ-
бзэхэр цIыхухэм щагъуэт IэнатIэхэм я 
Iуэхур егъэфIэкIуэным теухуауэ щIына-
лъэ унафэщIхэм пщэрылъ зэращищIам 
ипкъ иту къыхалъхьа ухуэныгъэхэм 
ящыщщ. 

УНЭМ и зэтелъхьэныр и кIэм нагъэсащ, 
пластик щхьэгъубжэхэр халъхьащ, блын-
хэр зэрагъэдахэ пкъыгъуэхэр я пIэм ира-
гъэзэгъащ, инженер коммуникацэхэмрэ 
адрей хуэIухуэщIэхэмрэ йолэжь. Куэд 
мыщIэу унэ кIуэцI лэжьыгъэхэм пэрыхьэ-
нущ. Чырбыш плъыжь унэм ирахьэлIэ 
иджырей пкъыгъуэ псынщIагъуэхэр, 
 гъущIыкIэ нэхъыфIхэр. Псом хуэмыдэжу 
дахащэщ унэ къуапэхэм кIэралъхьа лэ -   
дэх хужьыбзэхэр. Абыхэм я архитектурэ 
гъэп сыкIэм зэуэ уи нэгу къыщIагъэхьэ 
 Совет Союзым яухуэу щыта, егъэлеины -
гъэ зы хэмылъ къулыкъущIапIэ зэпэщ-              
хэр.

Фигу къэдгъэкIыжынщи, медицинэ Iэ-
натIэм зы махуэм хуэзэу цIыху 500-м Iуэхут-
хьэбзэ щыхуащIэфынущ, езым и ина гъыр 
метр зэбгъузэнатIэ мини 10 мэхъу. Абы 
хэтынущ дэфтэр хъумапIэ, дэIэпыкъуэгъу 
псынщIэмкIэ къудамэ, узыфэхэр къыща-
хутэ УЗИ, рентген пэшхэр, цIыхухэм ма-
хуэм щеIэзэ, административнэ, IуэхущIа-
пIэр лэжьэным епха хуэIухуэщIэхэмкIэ, 
узыншагъэр щрагъэфIакIуэ, терапием-
кIэ, эндоскопиемкIэ къудамэхэр. Бжьы-
хьэм поликлиникэм екIуалIэ бжьамийхэр 
щIалъ хьащ, къагъэсэбэпа псыр зэры-
лъэдэн бетон гъэжахэр щIагъэзэгъащ. 
Лэжьыгъэр щекIуэкIа гъуэгубгъухэр зэтес 
ящIыжауэ гъэ щIагъэкIащ.

Медицинэ IуэхущIапIэм апхуэдэу хэты-
нущ иджыпсту щыIэхэм я нэхъ ин, иджы-
рей Iэмэпсымэ ехьэжьахэмкIэ къызэгъэ-
пэща, технологие и лъэныкъуэкIэ зи зэ фIэ-
кIыр ин лабораторэ, студентхэм папщIэ 
еджапIэ пэшхэр. Абы хуэдэу инрэ дуней-
псо щапхъэхэм тету къызэгъэпэщарэ Кав-
каз Ищхъэрэм зэкIэ итынукъым. Абы и 
ухуэныгъэм текIуэдэну сом мелард 700-р 
къэрал бюджетым къыхэкIынущ. Ухуэ-
ныгъэр мы илъэсым къриубыдэу зэфIа-
гъэкIыну я мурадщ.

Зэман ипэкIэ а щIыпIэм деж щыта къа -
лэ сымаджэщ №1-м и Iэхэлъахэр псей, 
уэздыгъей, пхъэхуей жыгхэм, лъэс зекIуа-
пIэ Iэхуитлъэхуитхэм ягъэдахэу щытащ. 
Уэздыгъей лъагэхэр ноби а зэрыщытщ. Мы 
гъэм абдежым щаухуэнущ пасэрей гъэп-
сыкIэмрэ иджырей дизайнымрэ щызэхэт 
лъэс зекIуапIэ. Республикэм и клиникэ 
 сымаджэщыщIэм къыщызэIуахынущ дэ-
Iэ пыкъуэгъу псынщIэмкIэ стационар. Абы 
игъэзэщIэнущ сымаджэхэр зрашалIэ 
 къудамэм и къалэнри. Стационарымрэ 
операцэхэр щащI къудамэмрэ зэпыщIа -  
уэ щытынущ. Апхуэдэ ухуэкIэм и фIыгъэ -
кIэ дохутырхэм я зэманыр зэгъэзэхуа, 
 сы маджэхэм я узхэри нэхъ псынщIэу къэ-
хута хъунущ. 

ЛЪОСТЭН  Музэ.

«Магадан» псалъэр ди къэралым щыпсэу цIыхухэм я 
бзэхэм жагъуэу хыхьащ, СССР-м и зэманым политикэ 
IуэхухэмкIэ зэхэзехуэн ящIахэр зыдагъакIуэу щыта щIы-
пIэти. Езы щIыналъэр егъэлеяуэ щIыIэщ, аращ щыпсэуну 
куэдым щIафIэмыфIри. АрщхьэкIэ Магадан зи щыхьэр 
 областым къулеигъэкIэ къыпэхъунур мащIэщ. Псом хуэ-
мыдэу дыщэрэ дыжьынкIэ. Аращи, уеблэмэ мыбы щIэх 
 къулей ущыхъуфынущ. Ауэ ар куэдым ящIэркъым. Иджыри 
къэс тэмэму къахуэхутакъым дыщэхэкIхэу мыбы щыIэр 
зыхуэдизыр. Фегупсысыт: Магадан областыр километр 
 зэбгъуэзэнатIэ мин 462-рэ мэхъу. Абы и щIыналъэм 
зэрыщыту ихуэнущ Узбекистаныр. Геологхэм нобэр къыз-
дэсым металл лъапIэхэр къыщахутар Колымам (апхудэуи 
йоджэ мы щIыналъэм) и процент 20-ми щIигъуркъым. Абы 
и гъэтIылъыгъэхэм я закъуэ зэпымыууэ илъэс щэныкъуэм 
щIигъукIэ елэжьыфынущ. Адрейхэр щэ? 

КОЛЫМАМ дыщэ къыщыщIах шахти 140-м. Абыхэм зы 
илъэсым къэралым иращэ тонн 50-м нэс. Абы и лъэныкъуэкIэ 
зэкIэ областым къытекIуэр Красноярск крайм и закъуэщ. 
 Дауи, дэ зи гугъу тщIыр бжыгъэ нэрылъагъурщ. ЩIэуфахэр-
щэ? 

Iуэхум щыгъуазэхэм зэрыжаIэмкIэ Колымам щэхуу дыщэ 
къыщыщIах цIыху мин нэхърэ мынэхъ мащIэм. Апхуэдэхэм 
мыбы «хьэкIэкхъуэкIэкIэ» щоджэ. УбакъуэхукIэ уи нэр зы-
фIэнэр къомыщтэу ублэкIыфыну? АтIэ мыбы а фIыгъуэхэр 
 лъапэкIэ щызэрахуэ икIи ар псалъэ къудейкъым. Хэб-
гъэзыхьмэ, къалэ музейм щагъэлъагъуэ жэмым и шхалъэм 
къраха дыщэ тыкъырышхуэр. А фIыгъуэхэр куэдрэ къыхах а 
псэущхьэ угъурлыхэм къадэха вэнвейхэми, щыхъуакIуэм 
 удзым хэлъу яшхауэ. 

Колыма зыщызыгъэбыдахэр мыбы илъэс куэд хъуауэ щоп-
сэу. Апхуэдэхэм фIы дыдэу ящIэ хыфIадзэжа къыщIэхыпIэ- 
хэр здэщыIэр икIи абыхэм мымащIэу дыщэхэр къызэрыщIэ-
нар. КъыщIэх, умыщхьэх къудей. Къаугъуея фIыгъуэр пуду 
иращэ сондэджэрхэм. Нэхъ гуащIафIэхэм зы илъэсым сом 
мелуан зыбжанэ яIэрохьэ. Дауи, къэралым налог гуэри ира-
тыркъым. 

Совет Союзым и лъэхъэнэм апхуэдэ щыIакъым; абы щы-
гъуэм къэралыр ткIийуэ кIэлъыплъырт мы Iуэхум. Езыми 
Iэрыхьэрт дыщэ псори. Иджы ар зэтраублэжыну я мурадщ. 
Аращ «Дыщэ къыщIэхыным и IуэхукIэ» законым и проектыр 
къащтэным мыбы егъэлеяуэ щыщIыпэплъэр. Абы япэ еджэ-
гъуэкIэ Къэрал Думэм щыхэплъакIэщ. А хабзэм и тэмэмагъыр 
псом япэу щагъэунэхунури Колымащ. Дауи, зэIумыбзыныгъэ 
зыкъом къыкъуэкIащ, ахэр зэтес пщIыжынуи тыншкъым, ауэ 
пхузэфIэкIынущ. Депутатхэм зэрыжаIэщи, псори зыхуэгъэзар 
дыщэр къыщIэхыныр къанэ щымыIэу хабзэм игъэув пща-
лъэхэм игъэтIэсэнырщ. Ар къызэбгъэпэщыну гугъукъым, Ма-
гадан областыр здэщыIэр къэплъытэмэ. Мыр щIыналъэ 
щхьэхуэщ. Ар гъунэгъу Якутием пызыщIэр зы автомобиль 
 гъуэгу закъуэщ. НэгъуэщIу тенджызкIэ е хьэуакIэ фIэкIа улъэ-
Iэсыфынукъым. Дронхэр щыкуэд мы зэманым щытыкIэм 
 тыншу ущыкIэлъыплъыфынущ зыми дэпщыпIэ имыгъуэ-
тыфын хуэдэу. Аращ областым и властхэр законыщIэр къа-
щтэным темыпыIэжу щIыпэплъэр. Абы псоми я фейдэ хэ-
лъынущ; мы IэнатIэм елэжьыну хуей цIыхухэм щIыхэр гектар 
бжыгъэкIэ хуагуэшынущ. ЗэрыгурыIуэгъуэщи, бэджэнду. 
 Бульдозер лъэщхэм нэмыщI нэгъуэщI сыт хуэдэ техникэри 
 къагъэсэбэп хъунущ. КъыщIаха дыщэр рынок уасэхэмкIэ къэ-
ралым ищэхунущ. Зэрытлъагъущи, хилъэфэнур сондэджэр-
хэм я закъуэщ. 

Пэжу, законыщIэмкIэ мыарэзыхэри щыIэщ; иджы ахэр 
щылэжьэфынукъым зыдыхуей щIыпIэм. ХэзыщIыкIхэм зэ-
рыжаIэщи, пшахъуэщIхэм ущылэжьэну нэхъ тыншщ шэ-
дылъэхэм нэхърэ. Ауэ мыбдежи хэкIыпIэ къыщыбгъуэтыфы-
нущ. 

Зи гугъу тщIы законым мыхьэнэшхуэ иIэнущ дыщэхэр, 
дыжьынхэр, нэгъуэщI фIыгъуэхэр къыщыщIах щIыналъэ псо-
ми я дежкIэ. 

ЗэкIэ хуагъэфащэу къызэралъытамкIэ Колыма щIыналъэм 
и дыщэ гъэтIылъыгъэхэр тонн мин 700-м щIегъу. Ар щIына-
лъэми къэралми я дежкIи фIыгъуэ гъунапкъэншэщ. 

Ижь-ижьыж лъандэрэ дыгъужьыр цIыхум и бийщ. Ар 
ящыщщ абы нэхъ лъэщу икIи къызэфIэмыщIэу къапэ-
щIэтхэм. Мы хьэкIэкхъуэкIэр мэзхэм щIэт, губгъуэм ит 
 псэущхьэхэм ямызакъуэу, унагъуэ Iэщым и дежкIи хуаб -
жьу шынагъуэщ. Иджы езы цIыхухэми къащытеуи къохъу. 
Псалъэм и хьэтыркIэ, дыгъужьым къридза уIэгъэ хьэлъэ-
хэм иджыблагъэ илIыкIащ Курган областым щыщ цIы хубз. 
Ар хущIэкъуат и пщIантIэм дэс хьэхэр ихъумэну, арщхьэкIэ 
езым и гъащIэр хилъхьащ. НэгъуэщI щIыналъэхэми къокI 
абы ещхь шынагъуэхэр. Дыгъужьхэр щыIэщ континент псо-
ми икIи дэтхэнэми абы и цIэр фIыкIэ щыжаIэркъым. Иужь 
зэманым апхуэдэу цIыхухэр ягъэпIейтейуэ хуежьащ псэу-
щхьэхэм я нэгъуэщI лIэужьыгъуэхэми. Абыхэми мэкъу-
мэшым хэщIыныгъэшхуэ ират. Iэмалыр зыщ: я бжыгъэм 
кIэлъыплъынырщ, егъэлеяуэ хэмыхъуэн папщIэ.

АПХУЭДЭ жэрдэмкIэ иджыблагъэ Къэрал Думэм зыхуа-
гъэзащ Краснодар крайм и Хабзэгъэув зэхуэсым и депу -
татхэм. ЦIыхубэм и лIыкIуэхэм къащта унафэм къыщыгъэ-
лъэгъуащ а IэнатIэм теухуа Федеральнэ законым и 48-нэ ста-
тьям зэхъуэкIыныгъэ халъхьэну.

Депутатхэм къыхалъхьэ зэран хъу псэущхьэхэм япэщIэты-
ныр хабзэм ирагъэкIуну. ИкIи ар зыхуэгъэзар дыгъужьхэм я 
 закъуэкъым. Псалъэм и хьэтыркIэ, щIыналъэм и гуэл Iэ-
рыщIхэм хаутIыпщхьа бдзэжьей хугухэм къатехъукIа бдзэжьей 
цIыкIухэр яфIэфIу яшх абыхэм къеуэса хыбабыщ (баклан) 
лIэужьыгъуэхэм. Я бжыгъэри мащIэкъым - мин 300-м нызэ-
рогъэблагъэ. Махуэм къриубыдэу зым бдзэжьей килограм-
мым нэс хуэшхынущ, псори зэхэплъхьэжмэ, тонн 30 мэхъу. 
Къи нэмыщIауэ, хьэIуцыдзхэри мэбагъуэ. Дыгъужьхэри нэ-
гъабэ куэдрэ ятеуащ унагъуэ Iэщхэм.

Мэзым щIэс хьэкIэкхъуэкIэхэм жылагъуэхэм нэхъ гъунэгъу 
зыкъыхуащI. Псалъэм и хьэтыркIэ, мы гъэм и щIышылэм 
 Примор-Ахтар районым и къуажэхэм ящыщ зым и механи-
затор щIалэм зигъэхьэзырат и пхъэIэщэр игъэкъэбзэну, 
арщхьэкIэ мэзкусэ гъуабжэм къыхэжа хьэлъакъуиплI гупыр 
къилъагъури, къэувыIэжащ. Ахэр занщIэу вагъэм къыхэ-
лъэдащ. И кабинэм ису мэкъумэшыщIэм къибжащ ахэр пщIы 
хъууэ. Зэкъуэхуауэ уарихьэлIэмэ-щэ?

НаIуэу зэрыщытщи, мы Iуэхум мыхьэнэшхуэ иIэщ Кавказ 
Ищхъэрэм и адрей щIыналъэхэми ехьэлIауэ.

Краснодар крайм и депутатхэм къалъытэ псом япэу 
щакIуэхэм ират пщIэр къаIэтын хуейуэ. АрщхьэкIэ, ахэр бгъэ-
мэщIащи хъу нукъым. Щхьэусыгъуэри япIэ иувэн къызэры-
къуэкIынурщ. Апхуэдэхэщ дыгъужьыхьэхэр. Ахэр къыщежьар 
иджыкъым, арщхьэкIэ мы зэманырщ нэхъ щIэх-щIэхыурэ          
икIи зэуIуу утыку къыщихьэ щыхъуар. Зи гугъу тщIыр ды-
гъужьымрэ  хьэулей хъуа хьэхэмрэ я кум къыдэкIахэрщ. ЗэкIэ 
абыхэмрэ щхъуэжьхэмрэ зэпэщIэтщ, ауэ иужьрейхэм я 
 бжыгъэм хэщI мэ, мыдрейхэр нэхъыбэ зэрыхъунум шэч хэлъ-
къым. Къы зэрыщIэкIымкIэ, ар нэхъ шынагъуэжщ. Псалъэм 
папщIэ, дыгъужьыр цIыхум, техникэм къыщошынэ. Ауэ абы-
хэм еса ды гъужьыхьэхэм апхуэдэ ящIэххэркъым. Мис зы щап-
хъэ: иджыблагъэ дыгъужьыхьэм уIэгъэ ищIа цIыхур зышэ 
«ДэIэ пыкъуэгъу псынщIэм» мышынэу теуащ а псэущхьэр. 
Зэры ху зэ фIэкIкIэ кIэлъыжащ, ирагъэпIытIыхукIэ. ЯпэщIыкIэ 
хуа гъэ фэщащ ар къыхыхьа уз гуэрым зыщхьэщихуауэ. 
АрщхьэкIэ узыншэу къыщIэкIащ.

Абы дыщынэсакIэ, зи гугъу тщIы хьэкIэкхъуэкIэхэм хьэщ-
хьэрыIуэ уз бзаджэр куэду зэрапкърытри къэдгъэлъэгъуэнщ. 
Абы ицIэлэнкIэ хъунущ цIыхухэри унагъуэ Iэщхэри. 

КIэщIу жыпIэмэ, мыбы теухуауэ зэфIэхын хуей Iуэху куэд 
зэтрихьащ.

Ядэркъым

КъыдэкIуэтея иужь дуней псом щыцIэры -
Iуэ тхакIуэ икIи драматург хъуа Шоу Бернард 
унэм щIэсу къыщыкIуэжам и анэм игъэ-
щIэгъуащ:

- Мыр сыт? Мыпхуэдэхэм деж уэ Сам-
мерсхэ покер ущыджэгу уи хабзэти?

- Уэ удэджэгун зэпымыууэ къынтIэ-къын-
тIэм икIи хьэрэм зышхым?

- Дауи, сыдэджэгунтэкъым.
- АтIэ абыхэми ядэркъым.

Сыт щыгъуэ?

- Уэршэр гупым хэс Крузенштерн Иван 
 псалъэмакъыр щIыналъэ куэд къэзыхута 
 инджылыз хыдзэлI Кук Джеймс и деж 
щынэсым, зы цIыхубз зыкъизых зыкъыхуи-
гъэзащ:

- Дэ дощIэ Кук зыкъомрэ зэрежьар. Сы -
тым щыгъуэ ар щаукIар?

- Си гугъэщ япэу щежьам яукIауэ, итыжащ 
жэуап Крузенштерн. - Ауэ , гу лъитатэкъыми, 
абы щхьэкIэ къимыгъанэу, аргуэру тIэуней -
рэ гъуэгу техьащ.

ЩIыхуэу къызэт

США-м граждан зауэ щыщекIуэкIым ищ-
хъэрэхэм я дзэзешэ нэхъыщхьэ Мак-Кеннан 
зэуапIэм зыщидзейрт, зыгъасэ Iуэхухэм 
хэкIыртэкъым. Абы апхуэдизу зэгуигъэпати, 
США-м и президент Линкольн Авраам зан-
щIэу жриIауэ щытащ:

- Уи къарухэр зэкIэ къыумыгъэсэбэпынумэ, 
щIэх дыди ухуей мыхъунумэ, кхъыIэ, сэ 
щIыхуэу къызэт.

Абы щхьэкIэ дзэзешэм и хьэлыр зыхина-
къым…

ЩIыдэлъху лъэпкъ мащIэхэм я бзэр 
зэрыкIуэдыжым куэд егъэгуауэщхьэуэ. 
Бзэм кIыхьу утепсэлъыхьыфынущ, ап-
хуэдизкIэ куэд пыщIащ, епхащ абыи. Ди 
бзэр, адыгэбзэр, къапщтэмэ, нобэрей ма-
хуэм лъэпкъыр дызэрыт щытыкIэм те-
щIыхьауэ, мыпхуэдэу упщIэр бгъэувмэ 
нэхъ къозэгъ: сыт зэран къытхуэхъур анэ-
дэлъхубзэм дрипсэлъэну?

«АДЫГЭБЗЭМ КъалэкIыхьым унихьэсы-
нукъым, сыту сщIыну ар?!», - жыIэгъуэр сы-
зэрыцIыкIурэ зэхызох. Апхуэдизу нобэ ды-
зытегуплIа адыгэбзэм абы и пщIэр зэры-
риудыхри, лIакъуэ псом я гукъыдэжыр 
 зэ рыIэщIиудри къыгурыIуэу къыщIэ кIын тэ-
къым ар япэу жызыIам. ЦIыхур къэгъэпцIэ-
гъуафIэщ, зытепкъузэн хуейр пщIэмэ…

Тхэн щIэзыдзагъащIэхэм я литературэ 
хасэу «Шыхулъагъуэм» и унафэщIу илъэс 
куэдкIэ щыта, тхакIуэ, усакIуэ Хьэх Сэ-
фарбий дэнэ щыIами, хэт и пащхьэ къиува-
ми, зэрыпсалъэр адыгэбзэт. И псэ лъэгъум 
адыгэбзэр къызэрыгурымыIуэр зригъэщIа 
нэужьт ар урысыбзэм щытехьэр. Абы теу-
хуауэ Сэфарбий жиIэжырт хъыбар гъэщIэ-
гъуэн. Лэжьыгъэ IуэхукIэ Москва ягъэкIуат 
ар. ЗыщIыпIэ кIуэуэ гъуэгу здытетым, гувэу 
къыщыхъури, зэманыр зды нэсар къищIэну 
япэу къыблэкI щIалэ нащхъуэ сырыхуш-
хуэм, зэрихабзэу, адыгэ бзэкIэ зыхуигъэ-
защ: «Уа, щIалэ, сыхьэтыр дапщэ хъуауэ 
пIэрэ?!», - жиIэри. «Сы зэ ры адыгэр дауэ 
къызэрыпщIар?!», - жиIэри, жэуап къитащ, 
зэ IуплъэгъуэкIэ нэсри къэ сыжауэ урысы -
фэ зытет щIалэм. Мыбдеж гу зылъытап-
хъэр - къалащхьэм къыщыху тами, нэ -
гъуэщI лъэпкъ яхыхьами, Хьэхыр и бзэм 
темыукIытыхьу, и дзэр мышу, емып цIыжу, 
ар япэ зэрыригъэщарщ! «Ар тэ мэмкъым, 
дызыхэс, къытхэс лъэпкъхэм пщIэ яхуэ-
щIын, псоми къагурыIуэ урысыбзэмкIэ псэ-
лъэн хуейщ», - жаIэнущ куэдым. «Ар щIэ-
дзапIэр зэриух кIэухым и щIэдзапIэщ», - 
жиIэрейт Хьэхым. Мыбдежи дахэ дыдэу 
 къозэгъ а жыIэгъуэр. Уи бзэм ури псэлъэну 
укIытэр уи бгъэгум къыщитIыс хьам дежщ 
лъэпэрэпэн щыщIэбдзэр! 

Фи нэмыс нэхъ лъагэ ухъуи, бын згъуэта 
нэужьщ мы Iуэхур къызыхэкIыр къыщыз-
гурыIуар…

АдэкIэ къыпытщэн ипэ, анэдэлъхубзэр 
кIуэдыжыным щхьэусыгъуэ хуэхъуу щIэ-
ныгъэлIхэм къахутахэм сытепсэлъыхьынут. 
Ар тIу мэхъу: нэхъ лъэпкъышхуэ гуэрым 
ихьэхуу, лъэпкъ мащIэр абы щыхэшы псы-
хыжьым деж; зи хэку зыбгынэу (зрагъэб-
гынэу), хамэщI къыщыхута хэхэсым а зы-
хэтIысхьа лъэпкъым и бзэр иджын хуейуэ 
къыщыхуагъэувым деж.

Адыгэ лъэпкъым, зэрытщIэщи, тIури и 
 нэгу щIэкIауэ ещIэ. Илъэси 160-рэ мэхъу 
адыгэм и къэралыгъуэр фIэкIуэду Урысейм 
щыщ зэрыхъурэ. Апхуэдиз дыдэ мэхъу хы 
адрыщI къыщыхута ди лъэпкъэгъухэм я 
 хэкур зэрафIэкIуэдри, адыгэбзэр иджыри 
къэс псэущ! Пэжыр зыщIыпIи пхуэхьыжы-
нукъым, лъапсэрых шынагъуэ и нэгу щIэ-
кIащ адыгэм, ауэ илъэс мин бжыгъэ хъуауэ 
къыдекIуэкI хабзэмрэ бзэмрэ ихъумэфащ! 
Сыт хуэдэ щIыналъэ щыпсэуами, сыт хуэ- 
дэ дин зэрихьами, адыгэр сытым деж 
адыгэу щытыжащ. Ауэ щыхъукIэ, щыIэщ 
властми фIэщхъуныгъэми нэхърэ нэхъ 
 лъагэ гуэр. 

ЩIэныгъэлIхэм зэрыжаIэмкIэ, бзэр кIуэ-
дыжын папщIэ, ар лIакъуи 3 - 4-м Iурыпчын 
хуейуэ аращ… Ди гуапэ зэрыхъунщи, щыIэу 
къыщIэкIынщ мы къэхутэныгъэр щымы-
лажьэ.

Ар нэхъ щхьэусыгъуэшхуэхэращ. Уна-
гъуэм деж къэдгъэзэжмэ-щэ, псори къы-
щежьэжым деж?!

Адыгэм адыгэу зэрызицIыхужрэ илъэс 
мини 6-м щIигъуауэ жаIэ. АтIэ, илъэс мини 
6-кIэ лъэпкъым ихъума бзэр нобэ (лей 
лъэпкъ къыщыттемыхьэ лъэхъэнэм) кIуэ-
дыжыгъуэм ихуауэ щхьэ къалъытэрэ? Сыт 
абы щхьэусыгъуэ хуэхъур? Сабийм и цIы-
нэгъуэ дыдэм деж къыщыщIэдвгъадзи, 
девгъэплъ.

Унагъуэм къихъуа сабийм япэ илъэси-
тIым зэхихыр адыгэбзэщ, и адэ-анэр, 
адэшхуэ-анэшхуэхэр анэдэлъхубзэм ири-
псалъэмэ, телефоныр IэщIамылъхьэмэ.  
Ар илъэситI ирикъуа нэужь сабий садым 
макIуэ. Гупым хэсщ урысхэри, балъкъэр-
хэри, дагъыстэнхэри, нэгъуэщI лъэпкъхэ -
ри, лъэпкъыбэ республикэ щIыхъукIэ. А 
псори зэгуригъэIуэн, абыхэм епсэлъэн 

 папщIэ гъэсакIуэр зэрыпсалъэр урысы-
бзэщ. Ар, дауи, сабийм занщIэу къещтэ. 
Пщэдджыжьым сыхьэти 8-м къыщыщIэ-
дзауэ сыхьэт 18 хъуху садым щыщыIэкIэ, а 
зэманым къриубыдэу зэхихыр урысыбзэмэ, 
абы телевизорым, телефоным, планше-
тым, уэрамыщхьэм къиIукI урысыбзэр къы-
хыхьэжмэ, дауэ феплърэ, мазэ дапщэкIэ 
IэщIэхужыну пIэрэ сабийм и анэдэлъху-
бзэр?! Си щхьэм плIэнейрэ кърикIуа Iуэху-
щи, фIыуэ сощIэ - мазэ бжыгъэкъым, уеб-
лэмэ. Тхьэмахуэ бжыгъэщ!

Балигъым и Iуэхур щхьэхуэщ, абы нэ-
гъуэщIыбзэ хузэмыгъащIэу гугъу ехьми, 
 акцент къыхуэнэми, сабийм нэхъ псынщIэу 
епхъуатэ щIэщыгъуэр. 

АдэкIэ, курыт еджапIэ, еджапIэ нэ-
хъыщхьэ, лэжьапIэ… ДэнэкIэ игъэзами, 
лъэпкъ псори зэрызэгурыIуэ урысыбзэрщ 
сабийм и тхьэкIумэм итыр. Абы къикIыр-
къым хамэбзэмрэ нэгъуэщI лъэпкъхэмрэ 
запыIуддзу дыпсэун хуейуэ. Нобэ дызы-
хэпсэукI дунейр дэ тхуэхъуэжынукъым. Ауэ 
бзэм епха гуныкъуэгъуэхэр унагъуэм деж 
къыщыщежьэжкIэ, ар курыт еджапIэм 
 щепхакIэ, адэ-анэхэмрэ егъэджакIуэхэмрэ 
я къару къызэрихькIэ елIэлIэн хуейуэ аращ 
щIэблэм анэдэлъхубзэр IэщIэмыгъэху жы-
ным.

Сабийм урысыбзэкIэ псэлъэн щыщIи-
дзам деж, щыIэщ адэ-анэ, адэшхуэ-
анэшхуэ, ар хуагъэдахэу, иригуфIэу, уеб лэ-
мэ езыхэр урысыбзэ «ещIэкъуауэ» защIэ 
хъурэ, даIыгъыу, адыгэбзэм нэхъри тра-
гъэщIэным ипIэкIэ, IэщIауду.

Сыт нобэ ди Iэмал а щытыкIэм зедгъэ-
хъуэжын папщIэ? Псом япэ, дызыщIэвгъэ-
гупсысыж, дызэвгъэплъыж. Хьэкъыу тпхы-
кIын хуейщ зы гупсысэ закъуэ: дэнэкIэ  
дгъэзами, хэкум дызэрибэкъукIыу - дыха-
мэщ. Ауэ щыхъукIэ, дызыщыщ лъэпкъым 
дыхуэпэжмэ, ди бзэм хуиту дрипсалъэмэ, 
хабзэм дытетмэ, «Сыадыгэщ!» тхужыIэнщ 
хуиту. 

Адыгэм сытым дежи и лъым хэлъащ зэ-
пеуэныр, хьэрхуэрэгъум ефIэкIын щхьэкIэ 
ныкъуэкъуэныр. А хьэлрауэ къыщIэкIынщ 
нобэм дыкъэзышэсари. А гупсысэм сы-
къыхуэкIуащ Табыщ Муратрэ ХьэцIыкIу 
 Раери зи унафэщI «Адыгэбзэ хасэм» ири-
гъэкIуэкI «Джэгурэш» зэпеуэм хэт сабий-
хэм сакIэлъыплъа нэужь. 

А зэпеуэр зэрыщыту зэрекIуэкIыр адыгэ-
бзэщ. ГушыIэхэмрэ зэпеуэм щагъэзащIэ 
уэрэдхэмрэ къызэрапщытэ хабзэхэм 
ящыщщ урысыбзэ, нэгъуэщIыбзэ къы хэ-
мыхьэу Iуэхур анэдэлъхубзэ къабзэкIэ 
 егъэ кIуэкIыныр. Мис абдежым ди сабийхэм 
зыкъызэкъуахри, мы дунеижьыр адыгэ-
бзэм къыхуигъэщIауэ фIэкIа умыщIэну,      
зэ щIэжьууэрэ зэрытIэпIыкIыу анэдэлъхуб-
зэкIэ къопсалъэ къалэдэс еджакIуэ нэ-
гъунэ! Псэлъэфыну зимыгугъахэри те кIуэ-
ныгъэм папщIэ къопсалъэ, «ди бзэр 
мэ кIуэ дыж» жыIэгъуэр пщагъэгъупщэжрэ 
гушхуэныгъэр къызэщIагъэушэу. Ауэ щы-
хъукIэ, ди бынхэм адыгэбзэр ящIэ, ар я гум 
илъщ, ящыгъупщауэ, хуэмейуэ, иримы-
псэлъэфу къытщыхъуми. 

Ярэби, апхуэдэ зэпеуэхэр нэхъыбэу диIа-
тэмэ, абы щытекIуахэр саугъэтыфIхэмкIэ 
ягъэлъапIэу щытатэмэ, дунейпсо утыку 
 итхьэу, хэхэс адыгэхэри къызэщIиубыдэу 
тхуегъэкIуэкIатэмэ, нэхъ зыдужьыну пIэ-
рэт?!

ФЫРЭ   Анфисэ. 

Гум имыхуж IутIыж Борис къытхуигъэ-
нащ ди литературэр къулей зыщIа Iэ-
дакъэщIэкI куэд. Абыхэм, шэч хэмылъу, 
ящыщщ трагедие теплъэ иIэу итха «Тыр-
гъэтауэ»-р. Сыт щIэтрагедиер? Ар илъэс 
мин зыбжанэ зэпызыча адыгэ лъэпкъым 
(къызытехъукIахэм) и тхыдэм и зы кIапэм 
теухуащ. Абы и къекIуэкIыкIар апхуэдиз-
кIэ гуауэкIэ кудащи, нэгъуэщIкIэ утеп сэ-
лъыхьыфынукъым. Драматургми ар, дауи, 
къыгурыIуэрт. ЩоджэнцIыкIу Алий и цIэр 
зезыхьэ Къэбэрдей драмтеатрым и артист-
хэм а пьесэм Iэзагъышхуэ хэлъу къытра-
щIыкIауэ щыта спектакль гъуэзэджэм иIа 
ехъулIэныгъэ иныр щыхьэт тохъуэ драма-
тургыр и мурадым зэрылъэIэсам: ди блэ-
кIам щIэрыщIэу дригъэгупсысыжын хузэ-
фIэкIащ абы.

ЕЗЫ Тыргъэтауэ тхыдэм къыхэна бзылъху-
гъэщ икIи абы и къекIуэкIыкIар къызэ ра-
Iуэтэжри зэтехуэркъым: зэманым Iэджэ 
 щIиуфащ. Ауэ мыбдеж IутIыжыр блэкIар 
зыдж щIэныгъэм къихутахэм къызэрыщы-
текIыщаи щыIэкъым, литературэ тхыгъэр зи 
IэдакъэщIэкIым езым и еплъыкIэхэр, дыщIи-
гъуахэр, гупсысэхэр хигъэхьэнымкIэ иIэ 
 хуитыныгъэхэр къызэригъэсэбэпам и гугъу 
умыщIмэ. Дэ зытедгъащIэр Тыргъэтауэ 
 теухуа псори къызэримыIуэтарщ, Борис ап-
хуэдэ къалэни зыхуигъэувыжатэкъым. 
 Спектаклыр еух лIыхъужь нэхъыщхьэр хэ-
кIуадэу, езы Синд къэралыгъуэми и уахътыр 
къэсауэ. Аращ трагедием и хабзэри.

Ауэ, Тыргъэтауэ къикIыфащ зэрыхуа къап-
хъэным. Мыбдеж дэ кIэщIу фыхэдгъэ-
гъуэзэнщ а цIыхубзым и Iуэху къызэрекIуэ -
кIам теухуауэ къаIуэтэж хъыбархэм ящыщу 
нэхъ ди фIэщ хъум.

… Мэуэт лъэпкъхэм я зы къудамэ Синд 
къэралыгъуэр лIэщIыгъуэ куэд ипэкIэ Iузэв 
тенджызым и Iуфэм и ипщэ лъэныкъуэм кIэ 
щыпсэуащ. И гъунэгъухэм зыужьыныгъэкIэ 
ефIэкIырт: абы щыхьэт тохъуэ езым и ахъшэ 
иIэжу зэрыщытар (адрейхэр абыкIэ зыщыт-
хъужыфынутэкъым). И гъунапкъэхэр шына-
гъуэншэ ищIын мурадкIэ, абы и пащтыхь 
Джэгъэтей щхьэгъусэ ищIащ и гъунэгъу 
 щIыналъэм и тетым ипхъу Тыргъэтауэ. Пэжу, 
езы пащтыхьыр синдхэм фIыуэ ялъагъур-
тэкъым, а зэманым лъэкIыныгъэшхуэ зыб-
гъэдэлъ Боспор къэралымкIэ зэреплъэкIыр, 
абы и пащтыхь Сатир Езанэм и жыIэм зэ-
рыщIэтыр ядэртэкъыми. Абы къыхэкIыу ар 
традзауэ щытащ. Джэгъэтей мис а Сатир 
дыдэм елъэIуащ къыдэIэпыкъуну. Мыдрейм 
къигъэгугъащ арщхьэкIэ «я зэхущытыкIэхэр 
нэхъри быдэ хъун папщIэ» къыхуигъэуващ и 
пхъур щхьэгъусэ ищIыну. «Тыргъэтауэ-щэ?» - 
щIэупщIащ Джэгъэтей. Мыдрейм къыж-
риIащ:

- УкI. Зыми имыщIэу дунейм егъэхыж. Ар уэ 
нэхърэ нэхъ губзыгъэщ икIи нэхъ хахуэщ. 
БгъэкIуэжмэ, и лъэпкъэгъухэм къыпхуагъэ-
гъункъым. Сэри къыслъэIэсынщ. Абыхэм 
 къадэщIынущ уэр щхьэкIэ мыарэзы уи хэ-
куэгъухэри.

Тыргъэтауэ теухуауэ жиIахэр пэжт. Дэлъху 
зимыIэ ар IэщакIуэу, шыуейуэ, къэрал уна -
фэ ищIыфу къэтэджат икIи абы фIыуэ щы-
гъуазэт Сатир Езанэр.

Босфорым и дзэр и щIэгъэкъуэну Джэ-
гъэтей тахътэм итIысхьэжащ, ауэ Тыргъэтауэ 
имыукIыу хытIыгум щыIэ быдапIэм щIиу-
быдащ. Мыбдеж а бзылъхугъэм къыщи-
гъэлъэгъуащ зэрыакъылыфIэр: гъэрыпIэм 
къызэрикIыжыфам имызакъуэу, шыи къи-
гъуэтри, щIэпхъуэжащ. ХьэгъуэлIыгъуэм хэс 
Сатиррэ и малъхъэ хъуа Джэгъэтейрэ абы 
пхъэр кIэлъаутIыпщат къэхъуар къащIа 
иужь, арщхьэкIэ дэнэт!

И лъэпкъэгъухэм я деж нэсыжа Тыргъэ -
тауэ и адэр лIауэ, абы и пIэм пащтыхьу езым 
нэхъапэм фIыуэ илъэгъуа щIалэр ирагъэу-
вауэ ирихьэлIэжащ. Иужьрейр къемыдауэу 
тетыгъуэр абы къыIэщIилъхьэну зэрыхьэ-
зырыр жиIащ икIи къелъэIуащ дэкIуэну. 
ЦIыхубзыр, дауи, арэзы хъуащ.

Лъэ быдэкIэ къэувыжа Тыргъэтауэ мурад 
ищIащ къытехьа лейр имыгъэгъуну. И уды-
ныр япэу зыхуигъэзари къепцIыжа Джэгъэ-
тейщ. Езымрэ и щхьэгъусэ хуэхъуамрэ я 
унафэм щIэту дзэр синдхэм я лъахэм 
 ириутIыпщащ. Мыгувэу щIыналъэр къызэ-
щIэлыдащ. Абдежи къыщыувыIакъым: Бос-
фор къэралыгъуэми шынагъуэр лъэIэсащ. 
Iуэхур Сатир Езанэм жиIауэ зэрыщыта ды -
дэм хуэдэу хъуащ. 

ХэкIыпIэншэти, пащтыхьитIми Тыргъэтауэ 
и деж лъэIуакIуэхэр ягъэкIуащ: ахэр хьэ зырт 
ятеуэн щигъэт закъуэмэ, яхуигъэув псори 
ягъэзэщIэну. Сатир и къуэ нэхъыщIэ Метро-
дори гъусэ яхуищIащ къызэригъэгугъахэм 
зэрытемыкIынум и шэсыпIэ папщIэу. Зэгу-
рыIуэри, Тыргъэтауэ ириджэжащ и зауэлI хэр. 
Iуэхухэр мамыркIэ иуха хуэдэт, арщхьэкIэ 
абы и пIэкIэ ахэр, иджы детектив жыхуаIэм 
хуэкIуащ.

Сатир Езанэм иджыри къуитI иIэт: Лев-
конрэ Горгиппрэ. Ауэ я нэхъыщIэр гъэрыпIэм 
зэритым хуабжьу игъэнэщхъейрт: абы ищIэрт 
бийхэм яхуэгущIэгъуншэ бзылъхугъэм зы-
гуэр игу зэрыримыхьу, ар иукIынкIэ зэрыхъу-
нур. Апхуэдэуи шэч къытрихьэртэкъым Тыр-
гъэтауэ Iуихмэ, адрейхэм ягурыIуэу къызэ-
рыригъэутIыпщыжыфынуми. Арати, мурад 
бзаджэ игу къихьащ.

Мэуэтхэм я хабзэт я лъахэм исыжу лей 
къызытехьа цIыхухэр зрашалIэу, яхъумэу. 
ИужькIэ адыгэхэм ар сыт щыгъуи къадэ-
гъуэгурыкIуащ. Арати, Сатир Езанэм къи-
гъуэтащ езым щхьэкIэ зи гъащIэр зытыну 
хьэзыр лIитI. Ахэр Тыргъэтауэ и лъахэм кIуэ-
ри, лъэIуащ щхьэегъэзыпIэ къратыну, тIуми 
жаIащ Сатир Езанэм и губжьым зыщахъу-
мэу, абы иукIыну къилъыхъуэу.

Мыгувэу Босфор пащтыхьым Тыргъэтауэ 
хуиIуэхуащ сыт хуэдэ фIыгъуэкIи а щIэп-
хъуэжаитIыр ищэхужыну зэрыхьэзырыр.

Ахэр зымылъагъухха бзылъхугъэм япэщIы-
кIэ фIэгъэщIэгъуэн хъуащ ар апхуэдизу зэ-
рылъаIуэр икIи ар зригъэщIэну езым и деж 
иригъэшащ яхуэкIуахэр. Мыдрейхэм лъэ-
гуажьэмыщхьэ защIри, жаIащ зыми и деж 
нэсын хуэмей щэхум щыгъуазэ зэрыхъуам 
къыхэкIыу ахэр зэхэзехуэн ящIауэ: ахэр 
хьэзырщ абы хуаIуэтэну, ауэ нэгъуэщIхэм 
 зэхах хъунукъым. Тыргъэтауэ и Iэхэр ищIри, 
щхьэхъумэхэр щIэкIащ. Зым къыжриIэ хъы-
барым едаIуэу здэщысым, адрейм джанэ 
щIагъым щигъэпщкIуа сэшхуэр къыдихри 
къеуащ. Тыргъэтауэ къезыгъэлар и щIагъ-
щIэлъ афэ-джанэрщ. Езыми джатэр кърип-
хъуэтри, япэщIэуващ. Iэуэлъауэр зэхэзыха 
блыгущIэтхэр къыщIэлъадэри, бзаджэ-
наджитIыр ираудащ.

Гугъу ирагъэхьурэ, псори кърагъэIуэта 
иужь, тIуми я щхьэхэр зы махуэм паупщIащ. 
Метродор ейм я гъусэу.

И къуэ нэхъыщIэм и щхьэр Сатир Езанэм 
хуригъэхьыжа иужь Тыргъэтауэ и дзэм 
Босфорыр нэхъ Iеижу зэхикъутат синдхэм нэ-
хърэ. Ауэ ар езы пащтыхьым илъагъужа-
къым: и къуэм и щхьэм зэрыIуплъэу ар 
занщIэу къызэIыхьэри, лIащ. Левконрэ Гор-
гиппрэ пащтыхьыгъуэр зэхуагуэша иужь я 
курытыр - Левкон - езыр Тыргъэтауэ и деж 
кIуэри елъэIуащ мамыру зэдэпсэуну икIи 
 зэгъунэгъуфIу зэхущытыну. 

ИтIанэщ губжьыр щхьэщыкIыу Тыргъэтауэ 
фIы зыкъыщришэжар. 

Тхыдэ




